台  灣  的  媠

    台灣是一個美麗島，世界通人攏呵咾。各位評審，各位參賽者，今仔日，我欲演講的題目是「台灣的媠」，嗯，台灣有影真媠。

    咱台灣媠佇陀位？福爾摩莎的風景世界媠，台灣各種無仝款的地形、地質佮植物是天公伯仔賜予咱上寶貴的天然資產，親像中部橫貫公路倚東爿的太魯閣山壁、蘇澳的冷泉、花蓮瑞穗、安通佮台東知本的溫泉、墾丁風景區，猶擱有玉山等三千公尺以上的百嶽、阿里山的日出、濟濟媠的風景。猶擱有高雄、雞籠等天然的大港口，攏是通世界有名的。

咱台灣陀位媠？台灣特殊的歷史文化嘛真媠，對十六世紀以來，台灣有經過荷蘭、西班牙、鄭成功、大清帝國佮日本的統治，亻因攏加減有留落一寡文化佮遺蹟，親像田園用甲做單位，「甲」就是荷蘭人的文化，厝地單位用「坪」又擱是日本人留落來的。台灣北海岸的三貂角、富貴角地名嘛是荷西文化所留落來的地名。濟濟建築物又擱是歐洲「巴洛克」式的建築。嘛因為按呢，造成台灣文化的多元性、包容性；成做堅強、吞忍的「蕃薯仔性」，台灣的歷史就靠這點「蕃薯仔性」代代相傳，也就是咱定定聽著的「蕃薯毋驚落土爛，只求枝葉代代湠。」

咱台灣又擱媠佇陀位？台灣的語言有影媠。台語的趣味性、精密性、包容性，實在是真罕有：男女牽手做翁某，「牽手」是平埔族語；麭(phang2)來自法語，雪文、沙爹是馬來語；藝旦、氣毛、郵便局、月給、案內…攏來自日語；猶有外來語透台語濫做伙講的，親像：PIN針、BEAN豆、TIRE輪、WIRE索、MELON瓜…等等，實有夠趣味。人講「食薰酒蓋(改)毋好」、「講著跋筊我著氣(去)」、「朋友若欲好，著愛誠懇(先睏)湊陣」攏是真趣味的笑詼話。

毋擱台語嘛愛講乎標準，若無是會鬧笑話的；親像一個空中小姐所講的：「阿公你是D(豬)坐遮，恁某C(死)佇遐」；擱講「各位公媽，恁的墓地到矣，請恁落土的時陣，毋通袂記得家己的牲禮」彼就會笑破人的喙。

講著台語的精密，平平是拍人，著有足濟講法，你聽看有啥無仝？揍bok4落去、拍phah4落去、捶tui5落去、揲tiap8落去，摃kong3落去、撼ham2落去、khian1落去、cam3落去、pa1落去、mau1落去、but8落去、khiak8落去。擱親像講開門的動作佮狀況有：開、開開、開開開，表示無仝款的意思。敢毋是真媠氣咧。

咱台灣擱陀位媠？台灣的風俗嘛真正媠。清明掃墓祭拜祖先；五日節扒龍船、吃肉粽；中元普渡、放水燈、燒王船、普渡無主遊魂，用慈悲心敬拜天地；中秋賞月、食月餅、送禮行踏、親情友情攏袂散；過年團圓，予咱的人生有檢討、有向望，是上大的人倫之樂。猶擱有，拄著人有好事志時送紅包祝賀，歹事志送白包弔念，這攏是台灣人特殊的人情味，紅包白包是對需要祝福、需要安慰的人，上實用、上直接的幫贊。親像阮表姐，頂個月佇臺大病院蹛院，彼個外國頭家送伊一盆大大盆、媠媠媠的花，差不多值欲四、五千箍，尾仔因為囥佇病房內底，暗時會影響病房的空氣，醫生只好叫護士搬出去囥門口，予依慢慢仔蔫去，彼若換做包紅包，擱會當湊出醫藥費，敢毋是較實在咧？

台灣是一個美麗島，世界通人攏呵咾；毋管是芋仔抑是蕃薯，攏愛了解遮是咱逐家，佮咱的囝囝孫孫所欲安身立命的所在。雖然咱的先民過去有濟濟的受苦受難，毋擱咱對台灣這塊島嶼，攏愛共惜命命，因為咱攏是命運共同体。所以講：你咱仝厝瓦，心頭著愛掠乎定，大步湊陣行，行出過去的暗影，行入世界大本營，後擺咱台灣一定贏。多謝各位。

落雨天

　　若拄著落雨天，攏會予我想著我的阿公。想起我細漢的時，因為阿爸佮阿母無閒塊拍拼事業，姑不而將只好將我送轉去庄腳予阿公照顧。雖然阿爸佮阿母袂當陪我，猶毋擱阮阿公著親像7-11仝款，一工廿四點鐘攏陪佇我的身軀邊。

　　會記佇細漢的時陣，我尚合意佮阿公佇落雨天，一人揭一支雨傘做伙去散步。逐擺攏嘛對庄仔頭行到庄仔尾，而且若行若開講。若是行到柑仔店，著吵欲買糖含仔來食；拄著喝玲瓏的擱撒奶阿公買佚陶物仔予我耍。啊若綴阿公去巡田水，行田岸仔路，遐著上好耍。我若行若蹋，愈蹋愈大力，有時陣邊仔擱有水雞會跳出來。看著水雞跳一下、我嘛綴伊跳一下，實在真趣味。

行忝仔，我佮阿公著坐踮石頭頂歇睏。佇遐會看著白翎鷥飛佇青蘢蘢的山邊，看雨滴仔佇天頂咧跳舞。雨滴落佇水窟仔內底，一滴雨水著畫一個圓箍仔，一滴、二滴、三滴……圓箍仔煞愈來愈濟。圓箍仔頂懸擱有水珠咧跳來跳去，等一下日頭若出來，落查某雨，有當時仔天頂擱會出現誠媠的虹。對阮囡仔人來講，落雨天實在真好耍。

　　抑若熱人的時陣，我著走出去門口埕沃雨，享受褪赤跤、蹋水窟、噴水花的趣味，彼種清涼的感覺是比泅水擱卡好。過無偌久，一定著會看著阿公拿一枝竹仔，徛佇門口喝：「啊毋緊入來，等下若是去寒著，我著共你摃尻川！」我定定走予阿公迮，逐擺攏愛沃共澹糊糊，才會甘願予阿公帶我轉去洗身軀。
身軀若洗完，我上愛坐佇阿公的大腿，勻勻仔挲伊的下頦，若挲若看伊的目睭，阿公目晭沙微仔沙微，親像足享受的。外口雨若落，阮兩個著坐相倚，真是是公孫仔仝心。阿公共我惜命命的恩情，雨落愈大我愈數念伊。今嘛若拄著落雨天，我隨想著阿公燒落仔燒落的手、阿公仁慈的目睭佮阿公好耍的喙鬚。

落雨天有誠濟誠濟我佮阿公湊陣的記持，著算今嘛阿公已經無佇咧，猶毋擱天頂落落來的雨，著親像阿公對我的愛，予我擱卡有精神、擱卡有勇氣，來面對未來。
我的阿母

    阮學台語綴老母，腔口出世自然有；講到阮兜的阿母，嫁來海口作新婦；

　　個性溫純若豆腐，輕聲細說上可取；性地若揭練功夫，姿勢媠喟像跳舞。

    親愛的評審老師，各位在座的囡仔兄、囡仔姊，逐家好：我是第七號，今仔日我欲講的題目是：我的阿母，阮阿母

　　「台灣名產歸大堆，偏偏無愛來食魚」，阿母明知影我上討厭魚仔的臭臊味，擱一直呵咾講：「白帶魚鹹芳仔鹹芳」；明知影我上驚魚刺，擱一直教我正爿咬一喙，倒爿咬一下，中央龍骨共伊閃過去。阿母看我目頭拍結，著好聲好說一直講，魚肉有偌好拄偌好。講若伊咧講，我攏無咧共伊信斗。著按呢，若是看著阿姊食飽，小弟我嘛假影食飽囉！這時陣，阿母著發性地講：「限你五分鐘以內食完。」我著應喙講：「哪有可能。」

    啥知影這聲慘囉，阿母隨擱講：「二分鐘，你若無食完，按呢到明仔載你啥物攏袂當食。」我一下著驚，鼻子捏咧趕緊食。食佫賰三十秒的時陣，我緊張佫目屎流、目屎滴，阿母就勻勻仔講：「你看！分半鐘著食一半，我擱予你五分鐘，一定食會了。趕緊拍拚食，若無，枵到明仔載，你著會大腸告小腸！」喙是按呢講，兩蕊目睭擱佇邊仔金金顧，有軟亦有硬，這就是阮阿母。

　　毋是我咧「賣茶講茶芳，賣花講花紅。」阮阿母實在有夠厲害，做事志攏是輸人毋輸陣，若拄著困難，攏是抱著「拍斷手骨顛倒勇」的精神去面對問題。阮阿爸是去中國做生意的台商，歸年迵天親像攏蹛佇中國，所有的親情朋友攏會煩惱，驚講阿爸會迎新棄舊。顛倒阮阿母伊老神在在，交待阿爸講：「樹頭著徛予在，樹尾才袂做風颱」。

    人講：「好貓管百家」，阮阿母是家婆歸條街。規工無閒東、無閒西，毋若是厝內的事志做佫真頂真，連大樓的樓梯、停車場遐呢仔垃圾，伊嘛攏無計較，恬恬咧拚掃。逐工透早，阿母攏穿賀媠噹噹，去阮學校做義工。阿母共我講：「佇學校的時陣，袂使撒奶，因為今仔日伊欲做逐家的阿母。」

  　若拄到歇睏日，阮著一擺轉去阿嬤兜做新婦，一擺轉去後頭厝做查某囝。高速公路一逝路身長身長長，我坐佇後壁，看阿母專心駛車的模樣，著感覺真幸福。阿母逐工認真拍拼，予伊身軀邊的人攏會當幸福過日，這著是我的阿母。

    今仔日我的演講到遮結束，多謝，魯力。

看   鬧   熱

    我上歡喜看鬧熱，毋管是運動會、作醮抑是媽祖咧出巡，我攏愛去佮人看鬧熱。毋擱我上合意著是鬧熱滾滾的結婚場面。會記咧舊年，住佇台中的阿姨欲嫁查某囝，伊敲電話來交代阮歸傢伙啊攏愛轉去予亻因請！

    前一暗，我歡喜佫睏袂去，抑袂天光著起來準備。佇阮來到阿姨亻因兜的時，著看著阿姨無閒氣礤。我佮阿姐一入去大廳，著看到『囍』字貼佫滿滿是。阿姨媠衫穿佫紅記記，看到阮到，伊著笑微微。姨丈穿著西米路是趴哩趴哩，毋知的人，一定掠準新郎著是伊。

    我想欲先去看新娘，拄好炮仔聲披披啪啪，原來是有六台烏頭仔車到位，新郎欲來娶新娘囉。阿姨叫我柑仔捧咧，緊去共新郎開車門。新郎落車了後，煞手予我ㄧ個大紅包，予我歡喜佫笑咍咍，趕緊收起來。紲落來，新郎佮新娘湊陣拜，拜天地、拜公媽、拜父母，阿姨、表姐煞攏塊號。阿嬤講這是咧哭好命，予我聽佫霧煞煞。

    阿姨目屎流、目屎滴，交代表姐『入人門，著要順人意』，交代新郎講：表姐是伊的心肝查某囝，你著愛共伊疼命命。等新郎新娘上車了後，阿姨共水潑對外口去，表姐共葵扇對車內擲出來，無偌久，新娘車著摻炮仔聲，了了失去影跡！

    人講辦喜事著愛講好話，毋擱我想歸晡，卡講嘛是『恭喜』、『恭喜』爾爾，顛倒是彼個媒人婆實在有夠厲害！敬茶的時陣，著講『茶米甜甜甜，福氣綴身邊』；啊若敬酒的時陣，著講『茶杯捧懸懸，囝孫中狀元』、『茶杯捧低低，趁錢無塊下』，擱有『手牽手，天長地久；喙拄喙，萬年富貴』，真正是好聽擱袂跳針。

    這擺我去看鬧熱，毋若對頭食到尾，而且有食擱有掠，嘛順紲學會曉講誠濟『好聽話』，真正是『一日捌一項，腹肚著袂空』，所以後擺若是表姐擱欲嫁翁，喔！喔！歹勢歹勢，我是講我的表姐規大捾，若是擱有人欲嫁翁，我一定愛擱來看鬧熱！

下課的時陣

各位評審老師，各位好朋友，逐家好。我是七號，今仔日，我欲演講的題目是「下課的時陣」。

學生囡仔愛啥物？老師下課愛準時；下課時陣做啥物？趣味事志規大堆。

佇恁大人的想法內底，囡仔人去學校上重要的事志就是愛好好仔讀冊，嘛因為按呢，大人會想講：別項事志攏莫做，認真讀冊上介好。佇遮，我想欲講出阮囡仔人的心聲，認真讀冊的道理我嘛知影，毋擱，我的感覺是下課比上課擱卡趣味！為啥物咧？因為下課毋若會當予阮心情放輕鬆，擱卡會當予阮變做真正的春風少年家。

下課的時陣，有啥物事志會來發生咧？枵佫大腸告小腸的人，會「先顧腹肚，才顧佛祖」，闖去合作社買物件來食；有的功課若無寫，會予老師叫去辦公室罵佫臭頭；有的愛拍球，無論天氣偌熱，攏會走去球場佮人拚輸贏；有的佇遐膨風，講佫喙角全波；有的趴佇桌頂，稍瞇一下，後一節課才有精神擱再聽。無論按怎，下課的時間誠重要，每一節的下課，對阮來講，攏是好，攏是寶。

我上愛佮阮同學，佇下課的時陣開講，講一寡家己發生的笑詼事。這嘛，我著來講一件予恁聽。有一擺，阿英仔伊佇亻因兜腹肚枵的時陣，著去冰箱內底揣物件來食。食飽了後，伊的目鏡煞拍無去。揣規晡久，恁敢知影目鏡囥佇叨位？原來是伊無頭神，共目鏡囥佇冰箱內底，真正是十角--- 一箍散散。阮逐家攏笑佫足大聲，笑佫強欲漏下頦。伊著是佇下課的時陣共阮講這件事志，嘛因為按呢，予阮擱較有精神上後一節課。有時想著拄仔聽著的笑詼事，定定予我上課微微仔笑，老師掠準是我對伊講的課有趣味，伊嘛看我愈來愈古錐，對我愈來愈合意！

有當時仔，嘛愛換我共家己趣味的事志，講予亻因聽。有一擺，我食飯飽，碗筷捧咧欲提去灶跤囥，若行若顧看電視，煞共碗筷捧對便所去。講到遮，阮彼陣好朋友，早就笑佫東倒西歪矣。

有時陣，我嘛會利用下課的時陣，來請教別人一寡我較毋捌的功課，著因為按呢，我的成績一工比一工擱較好。人講「一人智，毋值得眾人議」，利用下課的時陣佮同學作伙討論功課，有時比老師教規晡擱卡有效。平常時仔，學校的課攏排佫滇滇滇，雖然下課敢若短短十分鐘，若是好好安排，毋若會當放輕鬆、予家己的功課擱較進步，擱會當培養朋友的感情，真正是「一兼二顧，摸蛤仔兼洗褲」。

下課是欲予咱歇睏一下，通好有體力佮好的心情繼續上後一節課；下課是欲予咱逐家講天講地講笑詼，順紲了解咱的社會。毋管你是按怎來利用這十分鐘，咱知影，下課的時間是足寶貴的，愛好好仔寶惜。歹勢，我知影老師上課足認真嘛足辛苦，逐工大粒汗細粒汗，講共喙焦擱梢聲，毋過阮嘛是欲拜託各位老師，聽著阮囡仔人的心聲，逐節課攏愛準時下課，毋通拖！千萬毋通拖！拜託！拜託！今仔日，我的演講到遮結束，多謝各位。

  風颱天             

各位評審老師，各位好朋友，大家好。我是七號，今仔日，我欲講的題目是「風颱天」。

住佇台灣的人攏嘛知，台灣的熱天厚風颱，逐擺風颱攏嘛造成誠大的災害。照講，咱台灣人有這呢濟風颱的經驗，應該會當減少誠濟的危險，可惜，唸若塊唸，咱對電視頂頭定定看著有一寡愛爬山、釣魚的人，拄著風颱仝款袂曉閃，有可能土石流地區的徛家攏嘛愛警察去喊（hiam3）。我咧想，無知識嘛愛有常識，無常識嘛愛看天公伯仔的面色，奉勸逐家著愛好積德，毋通到時予風颱搧佫哀父叫母著無心適。

風颱天透大風、落大雨，出門是會行無路，我攏嘛覕佇厝內電視一直顧。毋擱看著有的人，因為水崩山、土石流，予亻因的傢伙去了了，親情朋友往生害亻因目屎流，我心內嘛足艱苦。看著遮，我嘛欲順紲感謝去救災的阿伯佮阿叔，為著別人的安全，犧牲風颱假的時間，毋驚麻煩來幫助別人。

    咱台灣地區的生活用水、工業用水，攏是愛靠風颱的雨水。亻因若無來會欠水，風颱上大擱會淹大水，我誠希望風颱所帶來的雨水莫傷濟，逐家的生活才會快活。人講「一好佮一禾黑，無兩好通相排」，若無風颱來，欠水著知害。這幾冬，搧來台灣的風颱，愈來愈厲害，愈來愈大的水災、愈來愈貴的果子佮青菜，有影人講的：「人爻，毋值天咧做對頭」，看著遮呢濟的災害，是毋是天公伯仔欲共咱教示？叫咱著愛好好疼惜咱的土地。 

雖然風颱予人驚惶，毋擱嘛有無仝的價值。我會記咧，細漢的時，上愛風颱天。上愛佇風颱過了後，刁工共跤踏車騎過水窟仔，看伊水花開，我嘛心花開。平常時仔，爸爸媽媽攏足無閒，風颱天亻因著無塊走，毋才會當佇厝裏陪阮開講。若是拄著停電，擱愈趣味，無通看電視，毋若會當補眠免寫字，擱會當聽爸爸媽媽講古歕雞規，講亻因卡早少年的事志，食平常時仔袂當食的泡麵。

另外，阮爸爸講，對風颱嘛會當看出阮台灣人愈來愈毋是款。頂擺風颱來的時陣，一樓淹水做水災，二樓卡拉OK大聲哀，三樓開講泡茶校咍咍，四樓糞圾順煞擲落來。阮台灣人哪會變遮歹？唉！風颱啊風颱，拜託你毋通擱予台灣受災害。逐家嘛愛湊陣對源頭來防災，樹頭顧予在，著毋驚樹尾做風颱，環境保護、互相關懷，逐家著愛作伙來。今仔日，我的演講到遮結束，多謝各位。

  講好話          

講話有情理，生活有趣味，好話若出喙，逐家笑微微。各位評審老師，各位好朋友，逐家好。我是七號，今仔日，我欲講的題目是「講好話」。

俗語講「好話一句三分軟，歹話一句六月霜」，嘛有人講「好話毋出門，歹話脹破腹肚腸」。輒講好話，會當創造和諧的社會；輒講歹話，有時會害人相拍冤家。逐家著要湊陣講好話，予人愛佮咱作伙，增加成功的機會。啊欲按怎講好話咧？請恁聽我講詳細。

    頭起先欲講好話，著愛好笑神。人講：「好笑神得人疼，得人疼較好戇戇塊拍拼」,好笑神講話才會趣味擱受歡迎。喙笑目笑予人心頭定，喙笑目笑講著話自然好聽;喙笑目笑予人合意佮咱湊陣行。用笑頭笑面來講話、來佮人交陪，逐家著會歡喜佮咱作夥。

    紲落去欲講好話要好喙。人講「一喙水，二風水」，好喙的人上介媠。會曉佮人相借問，爻早、欲去陀？食飽袂？愛湊跤手無?你真爻哦!好喙相借問，毋是干若喙唇皮相款待，講了著無代。講好話的好喙，充滿著鼓勵佮期待，好喙予你面容有光彩；好喙予你規工笑咍咍；好喙予你受歡迎，擱會當減少失敗。親像住在阮兜街仔尾的阿樹仔著真害，見開喙攏無好話，毋是嫌東嫌西，就是講人禾黑，莫怪厝邊仔好歹代，攏無人敢請伊來，驚予伊拍觸衰
，真正是喙若禾黑，毋若無人緣，擱臭乞食羶，人人攏無愛，抑是講好話較實在。    

    欲講好話嘛愛有好內容，愛定定用感恩的心、講感謝的話。輒講別人的優點，會予家己好經驗；輒講別人的缺點，是會眾人嫌。講好話愛會曉共人呵咾，毋通予人煩惱；講較實在的話，毋通白賊喙糊累累；講的話正義有道德，趣味擱心適；咱得意的時，講話莫共人逼；咱失志的時，講話袂失魂落魄。按呢講有好內容的話才是智慧的粒積。

    講好話、講好話，講起來嘛真簡單。只要好笑神毋驚困難、好喙袂厚怨嘆、好心袂老奸、好內容袂予人麻煩，講的好話自然流傳。講好話會當創造咱誠好的人際關係，講好話會當創造咱成功的機會，輒講好話，會共你湊跤手的人愈來愈濟。拜託咱逐家，相招湊陣來講好話，提昇有生活品質的社會，感謝大家。今仔日，我的演講就到遮，多謝各位。

我對網路的認識

「綴著時代的進步，用網路代替馬路，學啥物攏有法度，予你得著大幫助」各位評審、各位參賽者，逐家好。我是編號七號，今仔日我欲演講的題目是「我對網路的認識」

   「食飽袂？」這句話是古早時代，逐家相借問的一句話。毋擱佇廿一世紀的今仔日，我佮同學之間相借問的一句話是：「你今仔日上網袂？」我按呢講，一點仔嘛無超過。因為經過科學家這十幾冬無暝無日、認真拍拼的研究，「網路」已經是全世界誠時行的一項產品。

你敢有想欲買物件？抑是你想欲出國去佚陶？無論是食的、用的、穿的、蹛的，網路攏有法度共你湊跤手，替你揣著你所愛的物件。無論是天邊海角，這嘛只要有網路的所在，你攏有法度會當佮伊聯絡，有時網路嘛予咱的生活變了擱卡趣味。

會記得有一擺，阮大兄著是利用網路交著一位足媠的女朋友。對大兄來講，網路的功能實在是好用佫無塊講，呵咾佫會答舌。網路對我來講，嘛真重要！頂擺老師上課的時陣出一項功課，愛逐家利用歇熱的時陣去揣資料。阮這組的主題是「台灣最近四百年來的變化」，我慘啊！莫講四百冬，敢若四十冬著愛翻冊翻規晡，好佳哉有網路湊相仝，阮這組毋若資料齊全，而且擱位網路頂頭，揣著足濟古早時的台灣地圖，這攏是課本內底毋捌出現過的物件，所以網路對學生囡仔的學習，嘛是真有幫助。

毋擱，恁嘛毋通掠準網路敢若是少年家的專用品，其實老大人嘛會當好好利用網路。卡早是講「活到老，學到老」，佇現代著愛「學到老，才會當活愈老」著親像阮阿公，伊嘛綴會著時代，毋若會曉使用電腦，擱成立家己的Blog，利用網路交著足濟好朋友，予伊的生活愈來愈心適。

毋擱，「一好佮一禾黑，無兩好相排」，網路嘛毋是萬能的喔！網路的使用嘛愛遵守伊的道德規範。有一寡人著利用網路做歹事志，甚至利用網路害死人。每一日的社會新聞報導，不時會當聽著有人佇網路上為非糝做。歇熱的時陣，有歹人利用網路諞錢擱騙色，欺騙初入社會的少年家。去年，阮二兄嘛無細膩，佇網路頂頭交著無正經的朋友。佇網路上，彼個小姐講伊：「年滿十八歲，大學畢業，抑未結婚，身懸百七，體重五十，生作真媠人呵咾，身材妖嬌通人知。」阮阿兄隨約伊出來見面。見面了後，才知影，三十年前伊拄滿十八歲，啊若身材妖嬌…嘛是古早的事志，害阮阿兄看一下強欲昏倒，好佳哉無啥物失角差，只是隔轉天愛阮媽媽帶伊去恩主公廟遐收驚。

網路會當幫助別人，嘛會使害人。「網路病毒」著是每一位使用電腦的人上所煩惱的事志。佇2003年著捌發生過「疾風病毒」，予全世界使用電腦的人不知欲如何是好，所以使用網路嘛愛有防止病毒的觀念佮裝備。除了嚇驚人的病毒以外，「Hacker」嘛是予人頭疼的問題，以早有一名Hacker侵入大學考試中心的電腦，差一點著影響著考試的公平性。

我咧想網路是人創造出來的，伊會當予咱光明的前途、利便的生活，毋擱若是使用的人無正確的觀念，網路嘛會變作咱生活中的毒品，所以咱每一個人攏應該去了解網路，好好使用網路，我相信伊一定的是咱生活中上麻吉的朋友。最後嘛祝福逐家的網路世界利便擱順序。

我的高中生活

　　 高中是每一個人生長過程中上最重要的階段，因為十六歲到十八歲是咱人一生中上寶貴、上有活力的時陣。讀高中進前，我是一個卡閉思的人，看著無熟識的人，絕對袂主動佮伊相借問，毋是我毋捌禮數，實在是個性閉思的關係。毋擱兩冬前我開始有誠大的改變，因為高中生活予我真濟寶貴的學習經驗，嘛予我熟識足濟好朋友，甚至改變我驚生份的個性。

    若講到我的高中生活，我會隨想著兩項事志。頭一項我要講的著是我上好的朋友－文霞，伊是一個有智慧、有膽量，擱有自信佮責任感的查某囡仔，只要是伊答應別人的事志，伊一定做佫夠，阮彼班每一位同學攏真佩服伊。有一學期，我運氣較禾黑，去夆選做服務幹部，因為班上分配著掃便所。便所是一個奇妙的所在，逐工、每一個人都用會著，毋擱煞無人願意去拼掃。做這項工課的第一禮拜我真正是欲哭無目屎，因為我的個性較閉思，根本沒法度去管理別人，擱卡免講去分配工課。

    有一個下晡，教官共我叫去罵，因為阮這班所負責的便所已經是臭膜膜啊。轉去教室，我隨趴佇桌仔頂號。這個時陣文霞行過來，輕輕搭我的肩胛頭，伊講：「妳莫擱號啊，卡號嘛無法度解決事志。俗語講：『仙人拍鼓有時錯，腳步踏差啥人無。』妳毋通遮慽心哦!」彼工伊陪我重新分配工課，而且擱替我一個一個去拜託同學，要亻因將心比心，為全班的名聲設想，毋若按呢，下課了後，伊擱陪我跪塊咧塗跤鑢便所。經過彼件事志了後，我佮伊變作足好的朋友，嘛因為伊的影響，予我今嘛變了較活潑、大方;嘛因為伊的湊相仝，予我的高中生活位烏白變作彩色的。

    高中生活第二項難忘的事志著是去募捐發票。一張發票、二張發票，甚至是一百張發票，對咱來講只不過是一疊無路用的紙，毋擱對我來講，亻因是會當幫助足濟人的救命仙丹。佇二年仔的的時陣，學校安排每一位學生愛去幫助創世基金會募捐發票。彼ㄧ工，日頭誠猛，阮徛佇火車頭遐，來來往往，每一個人攏真無閒。我徛佇路邊，用連自已嘛聽無相有的聲音講：「請問，有發票通捐無？請問，有發票通捐無？」著按呢佇路邊徛十外分鐘，我的箱仔內干若有五張發票爾爾。佮我同組的同學行過來共我講：「怡婷，妳要卡大聲的，才有法度引起別人的注意啊！咱愛卡拍拼咧，平均四張發票才會當換一喙飯通食」

    聽著同學的鼓勵了後，我著更加大聲喝：「先生有發票通捐無？」、「小姐請妳發揮愛心，捐發票好無？」、「歐巴桑妳欲捐發票來幫助別人無？」，著這樣若行若募捐，到日頭欲落山的時陣，我箱仔內底的發票已經貯共滿滿是。想著阮台灣有這呢濟人願意付出愛心來幫助別人，我雄雄煞目眶紅。

    彼暗我比平常時較早睏，雖然肩胛頭有夠痠，兩隻跤嘛起膨皰，毋擱我的心肝內顛倒是甜米物米物，那一工的活動我永遠嘛袂放袂記的。

    高中的生活真趣味，讀冊、上課、考試我一點嘛袂感覺辛苦，因為有關心我的爸爸媽媽佮好朋友陪伴我；因為有足濟有意義的事志感動我，我會好好珍惜每一工，因為高中生活干若有一擺。希望最後一冬的高中生活，我會當繼續成長，予我的一生中，高中生活上有意義。

飽穗的稻仔，頭犁犁

「六月甘蔗食袂甜，家己呵咾毌值錢。愛予別人看有起，假爻難得出頭天」各位評審、各位參賽者，逐家好。我是編號七號，今仔日我欲演講的題目是「飽穗的稻仔，頭犁犁」

「謙卑」是咱台灣人傳統的美德，嘛是一個人佇社會上徛起的基本道德，伊培養咱愛會曉尊重別人，予人佮人之間保持良好的關係。謙卑的人，著親像飽穗的稻仔，頭犁犁，總是顧謙，無愛表現自己。而且無論是講話，抑是處理事志，攏會予人欽佩，所以謙卑的人，一定會得到別人的肯定；顛倒反，一個驕傲、愛膨風的人所表現出來的行為，總是予人無跤踏實地的感覺，做事志當然無法度圓滿囉！俗語講：「膨風水雞割無肉」著是這個意思。所以一個真正有知識、有內才的人絕對袂因為別人的出身、職業來看輕別人，事事項項攏會尊重別人的意見。

俗語說：「有風毌通駛盡帆」、「爽勢無落魄的久」這兩句話是咧教示阮做人毌通傷過驕傲、著愛卡顧謙咧。人講：「人外有人，天外有天」嘛是仝款的意思，佇咱生活當中，一定有足濟能力比咱擱卡強的人，所以咱做人著要謙虛、做事志著愛知稜角，無論是佇咧生活、事業、工課、學業上攏愛用謙虛的態度，認真去學，千萬毋通表現出彼款「大兄徛樓頂－高高在上」的模樣，因為無人愛佮驕傲的人交陪。

一個謙卑的人，會用認真的態度，去面對每一項事志；用顧謙的態度，學習每一方面的知識，這種人毌若逐家願意主動去佮伊湊陣，而且伊本身也會不斷檢討、不斷求進步。慈濟的證嚴法師著是一個足好的例，伊做人謙虛、謹慎，袂激一個參仔喟，對所有的人，攏非常尊重，所以有真濟人，包括有名的學者、醫生、教授，攏願意去後山，主動加入慈濟的行列。另外，法鼓山的聖嚴法師嘛捌講：「謙虛的人毌若會尊重別人，也會受著逐家的敬重。」

我捌聽過一個故事，伊是按呢講：以早有一個徒弟，伊認為家己已經學出師啊，著要求師父予伊下山去發展。亻因師父提一個罐仔，叫伊去貯細粒石仔，共罐仔貯予滇。伊一時仔著提來予亻因師父，掠準已經貯滇啊。師父著問伊講：「敢貯滇啊？」，伊隨應講：「足滇啊！」

師父著對塗跤搣一寡沙共囥落去，問伊：「你看，按呢敢貯滇啊？」伊看看咧著應講：「滇啊！」師父擱共水漛落去，一直到水滿出來為止，伊才講：「按呢毋才有算滇。」這個故事予咱知影，知識是無限的，做人毋通傷自信，若準咱定定對自己攏感覺真滿意，進步的動力就會失去。人擱卡爻嘛會有一半項仔症頭，只有會當看清楚家己缺點的人，才有成功的機會。

用謙虛的態度，去面對別人並毌是軟弱、並不是無能力的表現。俗語說：「飽穗的稻仔，頭犁犁。」只有無內才、無眼光的人才會對家己小可成就著感覺真得意。成就愈懸的人，做人愈謙虛，因為謙虛會當鼓勵別人，嘛會當予家己不斷的成長。

法國文學家雨果講過：「世界上介開闊的物件是大海，比大海擱卡開闊的是天；比天擱卡開闊的是啥物咧？是咱的心。」這句話佮「飽穗的稻仔，頭犁犁。」的道理是相仝的，只要會當了解這款道理，著是咱成功的開始。

        一人擔一擔，也會疊成山

各位評審老師、各位朋友，逐家平安無憂愁，各位選手逐家加油！我是編號第十四號，俗語講：『一人擔一擔，也會疊成山』，這有伊一定的原理，我著用這個題目來講起，請逐家聽看敢有道理。
俗語講：『一人智，毋值眾人議』、『一人主張，毋值兩人思量』著是教示咱欲做事志的時陣，上好擱去揣卡濟人來作夥參詳、來湊跤手，按呢才會卡妥當，因為扛轎的無雙層才，而且濟人濟跤手，加人加福氣，誠濟事志若是逐家會當有共同的目標，作夥來做，一定比一個人戇戇做擱卡有效。親像阮兜，以早過年的時陣，攏靠阮母仔一個人咧大拼掃。伊愛上班，轉來到厝擱愛洗衫、煮飯，逐工攏嘛忝甲強欲曲龜。人若忝著會厚性地，有時嘛誠爻遷拖。過年前彼幾工，逐工攏怨天怨地、怨鱟桸怨飯籬，害阮逐家予伊罵共唏累累。

舊年阮爸看毋是勢，趕緊叫我佮阮兄哥，三個人作夥參詳，分配工課來大拼掃，無偌久，歸間厝著清氣溜溜，阮母仔看了後，著隨喙笑目笑，袂擱來烏白罵阮。

我會記得國中畢業典禮的時陣，因為阮校長誠有心，為著欲予阮有一個佮別人無仝款的

畢業典禮，刁工佇暗時來舉行，而且擱一個人分一支蠟條。彼暗，伊佇台仔頂用麥克共阮講：

「恁毋通定定佮家己講：『我只是一個小人物爾爾，所以我做的事志對社會無啥要緊。』恁攏錯囉，佇咱的社會內底，你是一個誠重要的人物，你若毋信，我隨證明予恁看。」無偌久，歸間體育館的電火攏熄去，本來光晃晃的所在，連鞭變共烏趖趖。這個時陣，校長提出利打點伊的蠟條，佇烏暗中，雖然只是小小的蠟條光，也毋擱每一個人攏看共誠清楚。

    校長講：「恁可能想講這不而過是一支小小的蠟條爾，有啥物希罕，你敢有想著講，逐的人若是攏共蠟條點予焯會變做啥款？」每一班的導師開始用利打點蠟條，過無偌久，我發現蠟條光竟然比原來的電火擱卡光，逐家看了攏誠感動，嘛誠緊著了解著，每一個人的力量若是會當團結起來，嘛是非常驚人。

家庭、學校是按呢，咱國家的發展更加愛靠逐家來團結。古早人講：『一人一個心，無錢通買針』像立法院審查法案的時陣，誠濟立法委員定定為著家己政黨自私的想法，抑是為著私人的利益，佇立法院冤來冤去，甚至冤家相拍，真正是『佮字，僫寫』。這對咱台灣的未來發展是誠毋好的事志。卡早人講：『一樣米飼百樣人，一樣雞啄百樣蟲』，人比人是會氣死人。世間人的表現佮意見攏嘛無相仝，毋擱接受無仝款的人，是咱佇現代社會修養頭一項。

阮老師講：『有諸葛亮，嘛愛有子龍將』、『相佮米才煮有飯』，咱逐家住佇台灣這塊土地，一定愛團結起來。你我同厝瓦，心頭掠乎定，大步湊陣行，作夥來拍拼，予台灣擱再徛起來，行入世界大本營，後擺咱台灣一定贏！我的演講到遮結束，多謝各位！
                 一日掠魚，三日曝網

　　　各位評審老師、各位朋友，逐家平安無憂愁，各位選手逐家加油！我是編號第十四號，今仔日，我欲演講的題目是『一日掠魚，三日曝網』。
    俗語講：『一日拍鳥，三日挽毛』、『一日掠魚，三日曝網』攏是咧笑遐貧憚的人，亻因事志敢若做一工，著欲歇睏三工。這種三做四歇睏、虎頭鳥鼠尾的人，平常時仔食飯若武松拍虎，做穡若桃花過渡，按呢做事志哪有可能會成功？古早人講：『老的食名聲，少年的靠拍拼』，咱著愛拍拼，才會有好名聲。搰力食力，貧憚吞漩，毋管熱抑寒，一粒米百粒汗，做事志千萬毋通貧憚！
會記得我細漢的時陣，我上大的願望是家己後擺會當作一个上出名的音樂家，阮老爸、老母嘛真支持，亻因儉腸捏肚去買一台真大台的鋼琴予我，嘛擱開錢請老師來教我。毋擱過無偌久，因為彈鋼琴實在誠無聊擱真艱苦，我著佮阿母講無想欲繼續學落去。阿公佇邊仔聽著隨佮我講：你莫佇遐貧憚人講貧憚話。俗語講：『有心拍石石會萎，無心做穡半路廢』，好頭毋值得好尾，做人著愛拼徹底，做事志袂使有頭無尾，戲棚跤是徛久的人的，好酒沉甕底，若是欲成功，一定愛拼看啥人卡有睏尾。予我聽了誠歹勢。對彼工開始，我做事志著變卡搰力，因為搰力才趁會著好運。

    親像我為著今年的台語演講比賽，對區賽、縣賽，到今仔日的全國比賽，逐擺比賽攏愛去幾仔間圖書館反冊揣足濟俗語的資料，有時捎無寮仔門，毋知欲按怎唸，擱要去問老師、問阿公。敢若寫一篇稿著愛規禮拜，這擺比賽愛寫五篇稿，我干若寫稿著寫擱強欲掠狂。寫好了後擱愛讀予熟，這更加是一件艱苦代。抑毋擱我一直會記阿公的教示，我攏毋敢擱再貧憚，一直認真去準備、逐工練習幾偌遍。著是按呢，毋才有今仔日參加全國比賽的機會，來遮熟悉各位。若準我的認真拍拼會當得著誠好的成績，這對我來講，著是上介好的肯定，嘛是報答阿公上好的禮物。

今嘛有誠濟人想空想縫想撇步，肖想短短的時間，著欲有好出路，逐工向望貴人來相助，專欲靠人湊跤手，顛倒家己貧憚毋出手，若按呢前途早晚會烏有。我揣資料的時陣，捌看著一段誠好的話，我今嘛唸予恁聽，請逐家著愛斟酌聽，才袂酣眠拍著驚。伊講：『勤、勤、勤、勤，不勤難為人上人；苦、苦、苦、苦，無苦如何通今古』，想欲有一番好的成就，一定愛認真做事志，絕對毋通貧憚。

有一句俗語講：『勤快勤快，有飯擱有菜』，著是鼓勵逐家，只要你肯做，天公伯仔絕對袂虧待你的。伊嘛叫咱愛將食苦當作是咧食補，按呢後擺人生才有譜。

我已經知影『一日掠魚，三日曝網』是毋好的事志，位今年的比賽嘛知影『搰力食力，貧憚吞漩』的道理，我會好好用功，毋驚播田面憂憂，也請恁祝福我今仔日會當割稻撚喙鬚。今仔日我的演講到遮結束，多謝各位！
好天著賰雨來糧

『好天著賰雨來糧，趁錢著愛有目睭，顧內顧外會曉想，食老翹腳撚喙鬚』，各位老師，各位同學，逐家好，我是編號第十四號，今日我欲演講的題目是「好天著賰雨來糧」。

俗語講：「天有不測風雲，人有旦夕禍福。」人生遭遇多變化，無可能一冬三百六十五工，逐天攏掛無事牌，總是有緊急的時陣。平常時仔若是有做準備，臨時著袂漏氣，所以祖先教示咱講：「好天著賰雨來糧」，著是愛佇事志抑未發生的時陣，著要會曉先做拍算，像講佇咧天氣好的時陣，糧草著要撰予便，才毋免臨時叩叩闖。「好天著賰雨來糧」講予明，著是叫咱要有『居安思危』的想法。

時代的進步、社會的變遷、科技的發達、知識的開創，加上媒體的快速流通，予今嘛的社會佮卡早有誠大的無仝。抑毋擱，「花開在春天，求學在少年。」這句台灣俗語不管時代按怎改變，逐擺攏嘛講佫誠對銅。這句話的意思是講少年的時陣，著愛好好把握時間，認真去學習，愛好好培養家己的能力。若無著會親像古早人講的彼句：「少年袂曉想，食老毋成樣。」  

    狗蟻亻因會曉累積欲食的物件來渡過寒人的冬天，連蜂嘛知影好天的時陣，著愛緊拍拼採花蜜；膨鼠佇秋天，著攏將樹子準備予好，藏佇樹洞內底。遮的動物知影寒天歹討吃，佇進前著將欲食的物件先撰予便，敢講咱人著會當靠勢家己上蓋巧，顛倒毋知影「好天著賰雨來糧」的道理咧？若真正按呢，著比這些動物擱卡不如囉！

    早前台灣景氣誠好，百行百業攏真發展，逐家攏講：「台灣錢，淹跤目」。毋擱若講著最近的台灣，社會治安有夠亂，聽講經濟擱卡慘，失業人口幾偌十萬，毋擱誠濟人小錢毋願趁，甘願閒閒踮厝裡等，若親像俗語所講：『大工無人倩，小工毋願行』。嘛有人家己毋討趁，講搶別人的卡輕鬆。抑嘛有人想法真悲觀，放某、放囝，家己走去自殺，講按呢卡免操煩。唉！咱的社會哪會變這款？咱今嘛拄好拄著歹時機，擱卡需要對人的教育來做起。逐家平常時啊，若會當想到「勤儉才有底，上過浪費不成家」的道理，著算臨時臨要拄著歹時機，日子嘛袂遮歹過。可惜誠濟人干若會曉盡趁盡開，好天沒想到早賰雨來糧，時機禾黑的時陣只好枵腹肚。

    俗語講：「無風無搖倒大樹」，意外若是欲發生，是袂事先給咱先通知的，平平路有時嘛會跋死人。人生的路途本來著是坷坷坎坎，有智慧的人，佇咧無風無湧的時陣，伊著已經看到覕佇平靜海浪後壁的暴頭，伊著時時提醒家己做好準備。阮著愛樹頭徛予在，後擺著毋驚樹尾作風颱。俗語講：『人無千日好，花無百日紅』所以，「好天著賰雨來糧」。我的演講到遮結束，多謝各位！
逐家來敲113，婦女兒童攏平安

各位評審、各位參賽者，逐家好，我是8號：今仔日，我欲演講的題目是『逐家來敲113，婦女兒童攏平安』：

時代咧進步，社會咧變遷，有誠濟觀念嘛愛做一個改變。阮阿公講以早是『坐官椅，毋管百姓生抑死』，抑毋擱今嘛咱的政府誠重視人權，尤其是弱勢者的人權。為著保護咱台灣的婦女佮兒童，特別佇一月十三這一日成立『113婦幼保護專線』，其實113另外猶有伊特別的意思，彼著是『一個號碼、一個所在、三種服務』。政府是希望113後擺會當佮110、119仝款，逐家攏囥佇心肝內，而且擱記予牢牢牢，若是看著『家庭暴力』、『性侵害』抑是佮兒童、青少年保護有關的事志，你隨敲113，隨有專業的社會工作人員來湊相仝，按呢才袂因為時間的耽誤，有人變作不幸的受害者。

頂個月初八，阮阿公又擱當選里長囉，我塊想，阮阿公這擺會當擱當選，攏是靠伊平常時仔誠熱心，又擱愛共別人湊跤手的關係。我會記得有一擺，蹛佇巷仔口的婦人人，亻因翁飲佫醉茫茫，轉去厝裡著頓桌頓椅，擱共亻因某囝打佫哀父叫母。厝邊隔壁有人看袂過，著來阮兜，叫里長伯仔去看嘜。

彼時陣，阮阿媽著講『一人一家代，公媽隨人峙』，而且『清官難斷家內事』，汝去人兜，管人厝內的事志，按呢敢好？若準亻因翁心肝掠坦橫，我看伊連汝煞打參落去，汝猶是莫去卡好啦！

阿公稍想一下著講：『好貓管百家，好里長關心逐家』，里民有事志，咱做里長的，本來著愛共人湊處理，擱再講：『路見不平，氣死閒人』，若準逐家攏激外外，我看到時陣亻因兜某囝無定著會『火燒罟寮--全無望（網）』喔。湊相仝是咱台灣人傳統的美德，嘛予我較早細漢的生活過了誠心適，我會記以早的時陣，厝邊若塊無閒，隔壁會去湊拼掃；恁兜若塊請人客，厝邊會過來湊顧灶頭；若是聽著囡仔佇塊號，逐家攏會行跤到，看是陀一口灶；半暝若是有人著賊偷，拍鑼、拍鼓攏齊到。位大路迮到巷仔口，追佫賊仔無路通好走，後擺絕對毋敢來阮庄頭。無像今嘛厝邊頭尾攏無相交插，有時佇路裡抑是電梯拄著，攏嘛你看我、我看你，烏仁拄白仁；有時當頭白日，賊仔來偷搬物件，猶擱掠作是隔壁咧搬厝。所以，咱袂當干若顧家己爾。講煞，伊隨敲電話去予管區的，兩個人著做伙去處理這件事志。

今嘛有這支113免費的電話，咱若是看著有人去夆苦毒、虐待，咱隨時攏會當使用手機仔、公用電話、抑是厝裡的電話敲113，予政府派人去處理，會當幫助別人，擱免驚去夆拍抑是報復。

幫助別人袂當揀日，嘛袂當揀時，毋通因為咱的躊踟（tiu5-tu3），害人去夆摃共死死暈暈去，所以隨看著隨敲113的電話，一個小小的動作，咱著會當共遐可憐的人湊相仝，亻因才袂喝救人揣無人。有事志的時陣，逐家湊跤手、湊喝聲，113共敲予行，健康的社區生活，厝邊頭尾湊陣行。

敲113，這個動作誠輕鬆，毋擱意義有夠重，代表政府對百姓的疼痛，代表社區民眾的互相幫忙，代表婦女兒童生活有希望。家庭暴力千毋通，照顧序細照起工。113、113，記牢113，心肝頭著會較輕鬆。逐家湊相仝，婦女兒童攏會保平安。今仔日，我的演講到遮結束，多謝各位！

